
ՀԻՄՆԱՎՈՐՈՒՄ
«ԲԱԺՆԵՏՈՄՍԵՐԸ ՁԵՌՔ ԲԵՐԵԼՈՒ ՆԱԽԱՊԱՏՎՈՒԹՅԱՆ ԻՐԱՎՈՒՆՔԻՑ ՕԳՏՎԵԼՈՒՑ ՀՐԱԺԱՐՎԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Անհրաժեշտությունը
Սույն որոշման ընդունումը պայմանավորված է «ՌԵՆՇԻՆ» ՍՊԸ-ի, Հայաստանի Հանրապետության, «Համաշխարհային առևտրի կենտրոն Երևան» ՓԲԸ-ի (այսուհետ՝ Ընկերություն) և «Հայփոստ» ՓԲԸ-ի միջև 04․06․2024-ին կնքված Բաժնետիրական համաձայնագրի (այսուհետ՝ Համաձայնագիր) դրույթներով, Հայաստանի Հանրապետության կառավարության 2023 թվականի սեպտեմբերի 7-ի N 1529-Ա որոշման 3-րդ կետի 2-րդ ենթակետով, ինչպես նաև սահմանված ՀՀ կառավարության 2024 թվականի ապրիլի 25-ի N 611-Ա որոշմամբ հաստատված կարգավորումներով։ Համաձայն նշված որոշման՝ «Հայփոստ» ՓԲԸ-ին պատկանող 6,788,000 հատ, յուրաքանչյուրը՝ 1,000 ՀՀ դրամ անվանական արժեքով, ընդհանուր՝ 6,788,000,000 ՀՀ դրամ արժողությամբ բաժնետոմսերը ենթակա են փոխանցման «ՌԵՆՇԻՆ» ՍՊԸ-ին։
Առաջնորդվելով Համաձայնագրի VIII գլխով սահմանված կարգավորումներով՝ «ՌԵՆՇԻՆ» ՍՊԸ-ի մասնակիցների ժողովը որոշում է կայացրել , Համաձայնագրի 8․1 կետով սահմանված կառուցապատման առաջին փուլով նախատեսված Ընկերության պետական գրանցմանը և կանոնադրական կապիտալի ամբողջական համալրմանը հաջորդող 12-ամսյա ժամանակահատվածի ավարտի հիմքով, ձեռք բերել կառուցապատման 1-ին փուլի համար նախատեսված «Հայփոստ» ՓԲԸ-ին պատկանող 1,357,600 հատ (մեկ միլիոն երեք հարյուր հիսունյոթ հազար վեց հարյուր) հատ հասարակ (սովորական) անվանական բաժնետոմսերը, յուրաքանչյուրը՝ 1,000 (մեկ հազար) ՀՀ դրամ անվանական արժեքով։
Որպեսզի բաժնետոմսերի փոխանցման գործընթացը կատարվի օրենսդրական պահանջներին համապատասխան, անհրաժեշտ է ՀՀ կառավարության կողմից «Հայփոստ» ՓԲԸ-ի 1-ին փուլով նախատեսված համապատասխան բաժնետոմսերի ձեռքբերման նախապատվության իրավունքից օգտվելուց հրաժարումը։

2. Ընթացիկ իրավիճակը և խնդիրները
ՀՀ կառավարության 2024 թվականի ապրիլի 25-ի 611-Ա որոշմամբ հաստատված հավելված N 3-ի VIII բաժնի դրույթներով սահմանվել է, որ Համաձայնագրի 8.1-րդ կետով սահմանված կարգով ձեռքբերում իրականացնելու համար Ռենշինը պարտավորվում է սույն Համաձայնագրի 8.1-րդ կետում նշված համապատասխան փուլն ավարտվելուց (կամ այդ կետում նշված վերջնաժամկետը վրա հասնելուց, եթե այդ օրվա դրությամբ փուլը դեռ չի ավարտվել) հետո` 10 (տասը) աշխատանքային օրվա ընթացքում  այդ  մասին ծանուցել «Հայփոստին» ՓԲԸ-ին։ Վերջինս համապատասխան ծանուցումը ստանալուն պես 10 (տասը) աշխատանքային օրվա ընթացքում պարտավոր է համապատասխան արժեթղթերի հաշվի օպերատորի միջոցով ներկայացնել ժամանակացույցով նախատեսված քանակի բաժնետոմսերը «Ռենշին» ՍՊԸ-ին փոխանցելու հանձնարարական (որը, սույն Համաձայնագրի հետ միասին,  բավարար  հիմք է հանդիսանում բաժնետոմսերի նկատմամբ սեփականության իրավունքը «Հայփոստ» ՓԲԸ-ից «Ռենշինին» ՍՊԸ-ին փոխանցելու համար)։ 
Համաձայնագրի VIII բաժնի 8․5 դրույթով սահմանված է, որ «Հայփոստ» ՓԲԸ-ի բաժնետոմսերը «Ռենշին» ՍՊԸ-ի կողմից ձեռք բերելիս «Համաշխարհային առևտրի կենտրոն Երևան» Փակ բաժնետիրական ընկերությունը (այսուհետ՝ Ընկերություն) և Ընկերության մյուս բաժնետերերը (այդ թվում՝ Կառավարությունը) չեն կարող օգտվել Օրենքով սահմանված իրենց նախապատվության իրավունքից, և պարտավոր են սեղմ ժամկետում կատարել բոլոր անհրաժեշտ գործողությունները, ներառյալ տրամադրել համապատասխան հրաժարումներ և/կամ համաձայնություններ, սույն բաժնով սահմանված «Հայփոստ» ՓԲԸ-ի բաժնետոմսերի փոխանցման կատարման կապակցությամբ։
Վերոնշյալ գործընթացն իրականացնելու նպատակով անհրաժեշտություն է առաջացել ՀՀ կառավարության կողմից համապատասխան բաժնետոմսերի ձեռքբերման նախապատվության իրավունքից հրաժարման որոշումը։
3. Տվյալ բնագավառում իրականացվող քաղաքականությունը
Պետական մասնակցությամբ ընկերությունների բաժնետոմսերի կառավարման քաղաքականության շրջանակում կառավարությունը նպատակ ունի ապահովել բաժնետիրական հարաբերությունների հստակություն, պետական շահերի պաշտպանություն և ներդրումային ծրագրերի իրականացում՝ առանց ավելորդ վարչարարական խոչընդոտների։
4. Կարգավորման նպատակը և բնույթը
[bookmark: _GoBack]Որոշման նպատակը ՀՀ կառավարության կողմից «Հայփոստ» ՓԲԸ-ի համապատասխան բաժնետոմսերի ձեռքբերման նախապատվության իրավունքից հրաժարվելն է, ինչպես նաև լիազորել ՀՀ էկոնոմիկայի նախարարությանը ՀՀ կառավարության անունից իրականացնել վերոնշյալ գործընթացը։ 
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից։
6. Ակնկալվող արդյունքը
Որոշմամբ սահմանված գործընթացները իրականացնելուց հետո, հնարավոր կլինի ներդրումային ծրագրի իրականացումը։ 



7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 
Նախագիծը բխում է ՀՀ կառավարության 2021-2026թթ. ծրագրի «2․5 ԶԲՈՍԱՇՐՋՈՒԹՅՈՒՆ», «2.6 ՈՐԱԿԻ ԵՆԹԱԿԱՌՈՒՑՎԱԾՔ» և «2.7 ՔԱՂԱՔԱՇԻՆՈՒԹՅՈՒՆ» կետերից։
8. Այլ տեղեկություններ (եթե այդպիսիք առկա են)
Որոշման ընդունումը չի առաջացնի լրացուցիչ ծախսեր պետական բյուջեից և չի նվազեցնի պետական եկամուտները։
		                                                                         

